Xətayi yaradıcılığında Teizm
  Teizm cərəyanı Allahın varlığından bəhs edən və Tanrının səbəblər səbəbi olmasını müdafiə edən fəlsəfi doktriyadır. Biz Səfəviyyə təriqətində, habelə Xətayi yaradıcılığında bu cərəyanı kifayət qədər, dolğun formada müşahidə edirik.

Gögdə istərdim səni, mən yerdə gördüm bigüman,
Töhfə, qüdrət, mahi-əncüm, yar, səndən küsmüşəm 

 Beytdə Xətainin Allahı sufiyanə vəsf etməsini müşahidə edirik. Belə ki, birinci misrada şair Allaha xitabən qeyd edir ki, “mən Allahın nişanələrini göydə görmək istədim, lakin mən onun nişanələrini yerdə gördüm. Şeir hürufi-sufi cərəyanında yazıldığı üçün təhlilatına təsəvvüf aspektindən baxmaq lazımdır. Çünki təsəvvüfdə Allah anlayışı böyük dərya, yaranmışlar isə dəryadan qopan damla olaraq təqdim edilir. Sözügedən predimetdə yaranmış hər məfhum Allahın nişanəsi hesab edilir. Sufizmdə bu anlayışa vəhdəti-vücud deyilir. Vəhdəti-vücudda zahirən yaranmışlar Tanrı olaraq təqdim edilsə də batinən Tanrıdan qopan zərrə kimi qeyd edilir. Daha çox sufi şairləri bu məsələni insana nisbətdə vurğulayırlar. Ötən yazılarımıda da qeyd etdiyimiz kimi insanlığın sonuncu əcdadı hesab olunan Adəm peyğəmbər İslam dininə görə Allahın ruhundan yaranmışdır.  
  Xətayinin yaradıcılığında hürufizm predimeti də olduğu üçün poeziyasında Nəsimi nəfəsini duymaq mümkündür. Məhz Nəsimiyə görə də yaranmış hər məfhumda Allahın nişanələri həriflər formasında əxz edilmişdir. 
 Beytin ikinci misrasında yar sözünə nəzər yetirək. Bu söz dünyəvi məntiqdə qadın-kişi məhəbbətinin simvolu hesab olunsa da, təsəvvüfdə Allah olaraq hesab edilir. Belə ki, sufizmə görə eşq, məhəbbət kimi məfhumlar Allaha yəni yar və canana olan hislərdir. Şair bu beytdə tövhə verən, qüdrətli ay kimi parlaq olan Allahdan və ya Allahın nişanələrindən bəhs edir. Fikrimizcə, bu beyti biz həm sufiyanə həm dünyəvi formada təfsir etsək tam doğru nəticəni əldə edərik. Belə ki, göydə də yerdə də Allahın nişanələri vardır ki, sən onun yerdə olan nişanəsisən. Və sən Allahın izni ilə parlayan ay kimi parlayırsan. Mən səndən küsmüşəm. Güman edirik ki, bu beyt Taclı bəyimə xitabən yazılmışdır

Haşiyə :
  Yaqub Babayevin “Təriqət ədəbiyyatı : sufizm, hürufizm” kitabında sufizm lüğəti bölməsinə istinadən qeyd edə bilərik ki, təsəvvüfdə yar, canan, dilbəra kimi sözlər Allah, eşq, məhəbbət kimi kəlmələr isə Tanrıya olan saf eşqin göstəricisi kimi istifadə edilir. Onu da qeyd edək ki, Sufizmdə mey, şərab, piyalə kimi sözlər də vardır ki, bu sözlər ziyanverici (haram) olan içki mənasında deyil, Allahın eşqindən divanə olmaq anlamında işlənilir. Çünki sufizmə görə həqiqi rahatlıq Allaha doğru irəliləyən eşqin yolundadır ki, bu yolu irəliləmək üçün divanə olmaq lazımdır. Qeyd etmək lazımdır ki, “Mey” sözü əbcəd hesablamasında 14 rəqəminə işarədir. Bu 14 rəqəmi İslam dinində 14 məsum anlamındadır. Belə ki, şiəlik İslamında 14 məsum :Məhəmməd peyğəmbər, Fatimeyi-Zəhra və 12 imamdır.
 Məsum dedikdə şiəlik islamında günahsız və xətasız müqəddəslər nəzərdə tutulur. Belə ki, sözügedən məzhəbə görə 124 min peyğəmbərin heç birinin günahı olmasa da etdikləri xətalar olmuşdur, lakin 14 məsumiyyətdə nə günah, nə də xəta mövcud idi. 
  
  Xətayinin Tanrı anlayışına münasibəti eyni ilə teizm və islamın təstiq etdiyi Allah məfhumu ilə eynilik kəsb edir. Lakin ən böyük fərq poeziyasında vəhdəti-vücud təlimidir. Qeyd etmək lazımdır ki, Tanrı predimeti müxtəlif dinlərdə, müxtəlif fəlsəfi cərəyanlarda fərqli-fərqli mahiyyətlər əxz edir . Belə ki, Monoteizmin qəbul etdiyi Allah anlayışı ilə Deizmin və Aqnosizmin qəbul etdiyi Tanrı predimeti arasında fərqliliklər çoxdur. 

Şəriki yоxdur anın zati hudur, 
Mübərradır xamudan şöylə hudur.

  Şair bu beytdə Allahın zatının pak, özünün isə şəriki olmadığını qeyd edir. Fəlsəfənin Teizm cərəyanında da bu fikir öz lazımi təsdiqini tapır. Belə ki, teizmə görə Allah mücərrəd və bəsit varlıqdır və onun şəriki ola bilməz. Şeirin ikinci misrasında hu sözü Allahın ən müqəddəs adlarından olan İsmi-əzəmdən nişanədir. Belə ki, ismi-əzəbi bütöv formada bilən varlıq Allahdır, müqəddəs şəxslərsə, müəyyən bir hissədəm xəbərdar idilər. Maraqlısı budur ki, ismi əzəmdəki “Hu” hərfi Zərdüştlükdəki “Ahura-məzda” və Yəhudilikdəki Yehuva məfhumlarında da mövcuddur. 
 
  Şairin yaradıcılığında biz “Ənəlhəqq” anlayışını da açıq aydın müşahidə edə bilirik.

Ənəlhəq söyləyən Mənsur həqiçün, 
Şəhidlər üstə düşən nur həqiçün,

 Beytin birinci misrasında Xətayi, məşhur təsəvvüf ustası, Ənəlhəqqin banisi Mənsur Hüseyn Həllacı həqiqət şəhidi adlandıraraq tərif edir. 


Ənəlhəq sirri uş könlümdə gizli 
Ki, həqqi-mütləqəm, həq söylərəm mən.

 Beytdə şair Ənəlhəqq sirrinin qəlbində olduğunu və daima haqqın nişanəsi olduğunu vurğulayır. Ənəlhəqq ərəb sözüdür mənası “haqq mənəm” deməkdir. Vəhdəti-vücuda görə bu fikirin pik həddə çatması Musa peyğəmbər və Allahın söhbətində olmuşdur. Belə ki, Qurani-Kərimin Nəml surəsi 8-9 cu ayələrində buyurulur ki,
فَلَمَّا جَاءَهَا نُودِيَ أَنْ بُورِكَ مَنْ فِي النَّارِ وَمَنْ حَوْلَهَا وَسُبْحَانَ اللَّهِ رَبِّ الْعَالَمِينَ
Musa alovun yanına çatdıqda belə bir nida gəldi: «Alovun içində olan (qüdrət və cəlalı alovda təcəlli edən Allah), alovun yanında olan (Musa) çox xeyirli və bərəkətlidir. Aləmlərin Rəbbi olan Allah pak və müqəddəsdir.»

يَا مُوسَىٰ إِنَّهُ أَنَا اللَّهُ الْعَزِيزُ الْحَكِيمُ
«Ya Musa, həqiqətən, yenilməz qüdrət və hikmət sahibi olan Allah(haqq) Mənəm».

 Məhz sufilər bu fikirə əsaslanıb qeyd edirlər ki, Allah Musa ilə alovda təcəlli edib(alovun səsi ilə) danışırdısa, insanın batinində də Allah təcəlli edib. Xətayiyə görə isə Allah Hz. Əlinin(ə) səsi ilə danışırdı. Qeyd edək ki, bu fikir Məhəmməd peyğəmbər və digər elçilər üçün də keçərlidir. Belə ki, peyğəmbərlər özlərindən söz deməzlər, onlar yalnız Allahın sözünü danışardılar. Maraqlıdı budur ki, şiəliyin cəfərilik məzhəbi isə məsələyə “vəsilə” predimetdi ilə yanaşırlar. Belə ki, şiəliyə görə Allah insanlarla peyğəmbərlər vasitəsi (vəsiləsi ilə) əlaqə qururdu. 

وَمَا يَنْطِقُ عَنِ الْهَوَىٰ
O, (Qur’anın və ilahi tapşırıqların çatdırılmasında) əsla nəfsi istəkləri ilə danışmır. (Nəcm 3).

Yuhənna(16.13)də qeyd edilib ki, O ,özündən heçnə deməyəcəkdir nə eşitsə onu deyəcəkdir və gələcəkdən sizi xəbərdar edəcəkdir.

Avesta(Giriş). Zərdüşt dedi: Mən tək olan Tanrının sözlərini sizə çatdırıb, sizə doğru(xeyir və yanlışı(şər) ayırmaq üçün göndərilmiş peyğəmbərəm.

  Qeyd: Vəhdəti-vücud sözü ərəb kəlməsi olub, mənası mövcud olanların bir vəhdətdə(vahiddə) birləşməsi deməkdir. Fəlsəfədə bu təlimə Panteizm deyilir. İslam alimləri “Fatihə” surəsinin irfani təfsirində belə bir fikir irəli sürürlər: “ Əlhəmdullillahir rəbill aləmin ayəsində “Həmd” sözünə nəzər yetirsək belə bir nəticə əldə edərik ki, Həmd Allaha məxsusdur. Hərfi tərcüməsi şükür(təşəkkür) mənasındadır. Fəqət lüğəvi mənasına görə bu söz yalnız Tanrıya aiddir. Belə ki, bir məfhuma təşəkkür etmək üçün onu bütövlükdə tanımaq lazımdır. Lakin yaranmış şəxs yaradanı bütöv tanımadığı üçün ona insanın qəbul edəcəyi təşəkkürü (şükürü) bildirməsi düzgün deyil. Bu məsələdən belə nəticə əldə edirik ki, şükür, təşəkkür kimi insana məxsus məfhumlar “həmd”anlayışından törəmə predimetlərdir. Birsözlə insana məxsus olan anlayışlar belə Allah ilə vəhdəti-vücud vücuddadır. 

Haşiyə:
 Şeyx Mahmud Şəbüstəri Təbrizinin Gülşəni-raz əsərindən çıxışı edərək söyləyə bilərik ki, Əhəd(Allahın adlarından biri) və Əhməd(Məhəmməd) adları bir kökdəndir. Belə ki, Əhməd adı Əhəddən törəmiş, aralarındakı önəmli fərq isə mim(ərəbcə m hərfi) dir. Güman edirik ki, sözügedən mim hərfi məhəbbət(və ya mehribanlıq) mənasındadır. Qeyd etmək lazımdır ki, mehriban sözünün kökü mehr sözündəndir, və həmin mehr sözünün özü məhəbbət deməkdir. Bu məsələ Əli sözü üçün də keçərlidir. Belə ki, Hz. Əlinin(ə) adı Allahın adlarından olan Əla sözündəndir. Məhz ona görə də sufi panteizmində, habelə Səfəvilikdə Əli Allahdır demək iki mənanı kəsb edir. 
1. Əli sözü kök etibarı ilə Əla sözündəndir yəni Hz. Əli Allahdandır. 
2. Hz. Əlidə Allahın nişanələri təcəlli edib. 

  Məhz qeyd olunan ayələrdən sufilər çıxış edərək söyləyirlər ki, “Allah Peyğəmbərdə təcəlli etmiş və bizdən fərqli olaraq onların səsi vasitəsi ilə danışmışdır”. Ötən tezislərimizin birində qeyd etmişdik ki, Allah mücərrəd varlıq olduğu üçün materiya ilə bir-başa əlaqədə olmaz. O, özünü materiyaya təqdim etmək üçün materiya ilə materiya vasitəsi ilə əlaqə yaradır. Həmin o vasitə olan materiya İslam dininə görə Qurani-Kərim və Peyğəmbərlərdir. Bu məsələ barədə Allah belə buyurur :

قُلْ لَوْ كَانَ فِي الْأَرْضِ مَلَائِكَةٌ يَمْشُونَ مُطْمَئِنِّينَ لَنَزَّلْنَا عَلَيْهِمْ مِنَ السَّمَاءِ مَلَكًا رَسُولًا

De: «Əgər yer üzündə arxayın hərəkət edənlər (Allah xofu olmayan və peyğəmbərlərin göndərilməsinə möhtac) mələklər olsaydı, göydən onlar üçün peyğəmbərliyə mütləq bir mələk nazil edərdik» (çünki yer əhli göydən hidayət olunmalı və peyğəmbərlə onun ümməti arasında cinsi uyğunluq olmalıdır). (İsra-95)

Gər Əlinin mülki-insandır yeri 
Dər həqiqət ərşi-rəhmandır yeri
Ey Xətayi, kimdə varsa-mehri Əli
Rəhməti – həqq, baği-rizvandır yeri 

 Qeyd olunan poeziya nümunəsində Xətayi, Hz. Əlini(ə) sufiyanə formada təsvir edib. Belə ki, şeirin təhlilində birinci misrada Hz. Əlinin(ə) cismani olaraq insanların yanında olduğunu, ikinci misrada isə ruhən (imamət ruhunun məqamı) Allah ərşinin qapısı olduğunu qeyd edir. Hədisi-şəriflərin birində nəql edilir ki, Məhəmməd peyğəmbər(s) meraca ucalan zaman ərşdə(və ya ərş qapısında) Hz. Əlinin(ə) ismi qeyd edilmişdir. Üçüncü və dördüncü misralardakı fikir isə müştərəkdir. Belə ki, şair qeyd edir ki, kim Hz. Əliyə(ə) iman gətirsə, onun yeri cənnətlikdir.

  Xətayi yaradıcılığının, habelə Muhiddin ibn Ərəbinin vəhdəti-vücud təlimi insanı və digər yaranmışları Allahdan qopan nişanə olaraq təqdim edir. Materialistlərin fikrincə, vəhdəti-vücud təlimi eyni ilə Antropromorfozimdir. Düzdür, Antropromorfozim zahirən  vəhdəti-vücuda bənzəsə də mahiyyət etibarı ilə tamam başqa – başqa anlayışlardır. Antropromorfozim cərəyanı Allahı insan və ya başqa bir varlıq kimi qəbul etmək və Allaha cisim verməkdir. İslam alimi Mürtəza Mütəhərrinin fikrincə, antropromorfozim daha çox xristian kilsələrində mövcud idi. Belə ki, xristianlar Allahı İsa-Məsih olaraq görürlər. Güman edirik ki, antropromorfozim bütpərəstliklə də eynilik təşkil edir. Çünki Qədim Misir dinində baş Tanrı Amon insan cildində təsvir edilir və ona ibadət olunurdu. Mütəhərrinin fikrincə, Avropa cəmiyyətinin materializmə yönəlməsinin səbəblərinin başında kilsə antropromorfozimi dayanır. İslam dinində də Allahı insan kimi təqdim edən cərəyanlar vardı ki, onların iddiasına görə Allah gənc oğlan formasında, əlləri və ayaqları mövcud cismani varlıqdır. Halbuki, bu cərəyanın təsəvvüf ilə və yaxud şiəlik islamı ilə heç bir əlaqəsi yoxdur. Belə ki, vəhdəti-vücudda insan Allahın nişanəsidir fikri irəli sürülmüşdür. Poeziyada isə “Allah insanda təcəlli edib” deyə qeyd edilir. Allahın insanda təcəlli etməsi o demək deyil ki, Allah insan cildindədir. Bu o deməkdir ki, insanın gözəlliyi Allahın gözəlliyindəndir və insanda zahiri və batini olaraq Allahın nişanələri mövcuddur. Qeyd edək ki, sufilər xristianlar kimi İsanı antropromorfozlaşdıraraq ilahi varlığa çevirməmişdirlər. 

